
Dit like in hiel gewoan jier te wurden. 

Wy, dat binne Sake vd Meer, Gialt Dijkstra, Dineke Terpstra, Jellie Koetje, Alie vd Bosch , Dirk de Vries en Lys Visser, kamen 9 kear regulier byelkoar as bestjoer. Fierder gienen we yn wikseljende gearstelling in kear as 10 foar de goede saak op paad.  Gearkomste hjir, oerliz dêr, in inkelde resepsje. Wy krigen de wykagint , Wim Fopma, op bisite én ,dat wol, wy reizgen nochal faak nei it gemeentehûs. Der wienen ynloop jûnen oer it accomodaasjebelied, de Âlde Dyk, en in interactieve jûn oer de nije Omgevingswet. It ûnderwerp wie nijsgjirrich, de útfiering alleraardichst. Wy krigen hiel high tec in app op e tablet of tillefoan en koene dêrmei stimme op stellingen. Mar it iene nei it oare apperaat rûn fêst, dat op't lêst ha we mar wer gewoan allegear de hân op stutsen.

 Fierder namen we ôfskie fan twa wethâlders wêr't we mei folle nocht mei gearwurke ha: Marten vd Veen en Max de Haan.Beide mannen ha in wichtige rol spile by de leefberens fan ús doarp. Wêrfoar tank!

Wy hiene dit jier in kear as 7/8 oerlis mei wethâlders. 

Noch mei wethâlder vd Veen ha we it plan besprutsen foar de oanlis fan in nij fytspaad by HinkeHoek. Dat is útfierd en hiel moai wurden.

Mei syn opfolger, Klaas Antuma, ha we it hân  oer de wenningbouw: it gat yn't winkelsintrum en de gymlokaasje . Wy hienen oerlis hân mei twa ûndernimmers dyt moaie plannen hienen dy't ús krekt pasten, mar dy't by de wethâlder lykwols gjin gelok krigen.  Mei Antuma besprutsen we ek ús soargen oer de oerlêst troch jeugd. En ús soargen oer de mooglike komst fan in mega Biofergister op de Westkern.

By wethâlder Jouke Spoelstra praten we oer De Âlde Dyk;  it stik binnen de beboude kûm  fanwege it oerstekken fan de skoallebern en it stik bûten it doarp fanwege de fytsende skoalbern. Dit krijt in ferfolch yn gearwurking mei de skoallen.

In groepke jonge jeugd soarget foar oerlêst yn it doarp. Der wurdt fernield, pest, omhinge en "ettere". Eartiids kaam de fjildwachter en die feegde der even yn mei de gummikneppel en dan wie dat ek mar wer klear. Hjoeddedei pakke we dat oars oan. De Stichting Tillehûs noege ,tegearre mei de gemeente, in grut ferskaat oan maatskippelike belutsenen út. Minsken dy't deistich konfrontearre wurde mei de oerlest, mar ek fertsjintwurdigers fan de skoallen, PBK, it jeugdwurk, de gemeente, de plysje, en de jongerenwurker. Meielkoar binne we kaam ta in plan fan oanpak. De klabatse sil der net oer, mar de âlders wurde oansprutsen en har wurdt sa nedich help bean. Nei de simmer sille we sjen oft it holpen hat.

Dan wie der noch in soap. Of twa. De organisaasje dy't al jierren lang it krystfeest foar de âlderein fersoarget, rûn har gemeentlike subsydzje mis, en wol omdat Kearn har net yn de papierren fine koe. En dus besteane jo net en dus krije jo gjin sint.Punt. Ús , net al te freonlike : " sykje dan ferdoarje better !" soarge foar in ierdskok mar it feroare fierder neat. Ek de ferantwurdlik wethâlder koe, al die se noch sa har bêst, dizze tizeboel net baas wurde. It krystfeest is trouens wól trochgien...De belutsen ambtner én de wethâlder net. Mar dat sil tafal wêze.

De oare soap gie oer it jeugdwurk dat mar gjin jild krige. Ek dat is oplost. Nei 8 moanne en twa nije ambtners. Miskien is dat lêste net alhiel tafal.

Wol kreas op tiid kaam de bydrage foar it leefbaarheidsfonds. Wy ha it jild fan de Gemeente wer nei ear en geweten ompartte.

Ek fijn is de ynstruier fan it zwerfvuil project. De ferienings hâlde it doarp skjin en krije jild foar de kas, en wy hâlde der as PBK ek wat fan oer. Lokkich mar, want wy ha fiers te min leden en kinne ús amper sels bedruppe.

Sneu is it dat der gjin subsydzje mear is foar de weerbaarheidstraining fan de jonge bern. Krekt dizze kwetsbere groep kaam it sa fan pas. Wy binne der achteroan west en der binne fragen oer steld yn de ried. Mar oan't no ta sûnder risseltaat.

 It Tilster skûtsje it Wâldwiif hie de mast stikken. Toch lei it wer kreas ferljochte yn de haven , krekt op tiid, sadat Sinteklaas ús ek dit jier wer fine koe. Der is ûndertusken in nije mast en de bemanning is al wer drok oan it trainen.

De oanpak fan de N369, de Koaten, komt tichterby. Der binne al hielfolle beammen sneuvele. Dat moat al wenne.

Wy wurken oan in nije webside dit jier. De âlde , jierren lyn fergees foar ús makke en altyd kreas byhâlden troch Fokke Hoekstra, wie neat mis mei, behalve dat we der as bestjoer fiers te sleau mei wiene. Jellie en Dirk wolle de boel foar ús byhâlde, mar dan wol graach mei in site yn eigen behear.

It jeugdwurk is ûnder lieding fan Dineke, tige aktyf. Se seagen ek wer kâns in spikerdoarp te organisearjen en in zaalvoetbaltoernooi. Se dogge self ferslach.

Dit soe in hiel gewoan jier wurde: 

Hiel folle frijwilligers dienen wer har bêst om it doarp libben en gesellich te hâlden. Om de Tille op de kaart te setten.

De Nijsmoune makke in trochstart. Der waard in wurkgroep âld Koatstertille oprjochte. It Tilster vangnet docht har goede wurk. Der binne moaie ferienings en clubs. De fuortbalclub docht mei oan in proef en ûnderhâldt self har fjilden. De Survival brocht wer hiel folle minsken nei de Tille. It toniel en de revue soargen ek dit jier wer foar  wille en gesellichheid. Der is foar elk wat te dwaan en wy kinne allegear  te plak yn ús moaie mfa Tillehûs, wêrt Gepke op ús past. Oeral is wol ris wat en by ús ek. 

Noch altyd binne der tefolle minsken dy't fan in útkearing rûn komme moatte of oars yn de problemen sitte. Bern dy't net  diele kinne yn de weelde dy't we meast as "gewoan" bestimpelje. Ek yn ús doarp.  En dat is fertrietlik. En it moast net foarkomme meie.

Mar, oer it generaal kinne we as doarp tefreden wêze. Toch ?

No, dan fuort mar mei de klompen yn't spul : Nee dus.

Wy binne lulk. Poer lulk en hartstikke ûngerêst !!

Want, as de wyn út de ferkearde hoeke waait, dan....

Jo ha it ferhaal miskien wol folge: dat fan dy skiephoeder fan Ljouwert. De herder hoedet de skiep mei hert foar de saak. De skiep weidzje tefreden en hâlde it gers moai koart. Elkenien bliid. No tinke jo : wat goed is moat goed bliuwe, mar sa wurket it net. Der moat oanbesteed wurde. Europeesk noch wol, want jo wolle as gemeente meidwaan. Der moatte bulten papierren ynfuld wurde en as jo gjin graad yn bedriuwskunde ha, moatte jo minsken ynhiere, dy't yn' t oere in wyklean kostje. De hoeder docht syn bêst, mar de útkomst lit him riede : hoeder en skiep ha it neisjen. Se moatte wike foar immen út it midden fan it lân. Want, sa is de ferklearring , it is gund oan dy oare ynskriuwer omdat dy "communicatief vaardiger " wie ! Dus net : hy past better op 'e skiep, of hy is goedkeaper, welnee. Hy kin better swetse!  No wit ik net hoe't dat op oare plakken giet, mar by ús frétte de skiep it gers koart en dêr komt gjin moaipraterij oan te pas !

Dy hiele healewize Europeeske oanbesteding sjit syn doel fier foarby. Bedoeld om der foar te soargjen dat de oerheid net al tefolle betellet, soarget it der no foar dat de wurkgelegenheid yn ús kwetsbere regio, gund wurdt oan glêde praters fan omfierren.

En wat ha wy dêr as doarp no mei te krijen ? Hiel folle. Want dit oerkomt ús ek. En dan giet it net om skiep, mar om doarpsgenoaten. Heiten, memmen, kostwinners. It taxi ferfier yn de regio is gund oan bedriuwen fan omfierren. En ek yn dizze saak ha we ús twifels by de kriteria wêr't nei sjoen is. Wy ha in prachtich famylje bedriuw dat al 47 jier har wurk docht mei hert foar de saak. Dat al dy jierren in bêste baas is foar hiel folle minsken yn de regio. Dat sosjaal is en midden yn ús mienskip stiet. Der is gjin aktiviteit yn it doarp, of Waaksma stipet it. En no driicht it mis te gean. Strûpt dit solide bedriuw der ûnder. En freze we foar de wurkgelegenheid fan hiel folle Tilsters. Waaksma jout net op en striidt foar syn wurknimmers. Manmachtich gienen se nei it gemeentehûs. Om har soargen ûnder de oandacht fan de ried en it kolleezje te bringen. Ienriedich en wiis mei har wurk en har baas. It boadskip kaam oer. De hiele ried frege de wethâlder dizze gunning net trochgean te litten. De rjochter hat it lêste wurd.

Mar ûndertusken meitsje we ús soargen en binne we poer lulk. Wie dit no net te foarkommen west ?

Och, en dan binne we der noch net. Noch lang net.

Want wy binne wol sá lulk. Wy fiele ús sá besodemitere! 

Bêste minsken, dit praat bin jim net fan ús wend. En wy woene graach dat it net nedich wie. Mar de wierheid hat in skel lûd!

It giet hjir oer de Mega biofergister dy't op de Westkern driget te kommen. In ûnbidich grutte  gasprodusearjende ynstalaasje is pland boppe op it meast gefaarlike stik ûndergrûn yn de wide omkriten. Flak by it doarp. Flak by de skoallen, de sportfjilden. Al ús hûzen. En mei in giga fermogen dat altemets fuorre wurde moat mei grûnstoffen dy't oanfierd wurde moatte oer it kanaal, of via de lang net tarikkende ynfrastruktuur. Dan ha we it noch net iens hân oer de stank of de luchtfersmoarging. Dy't komt boppe op al de oare stoffen dy't ús bedriuwen meielkoar al de  loft yn jeie. Dy' t we alle dagen ynademje. Ús bern dus ek. As doarp kinne we ús der net by dat wy hjir oan bleat steld wurde. Wêr ha wy dat oan fertsjinne ?

Wy ha as PBK yn desimber 2014 in jûn belein om hjir mei jo oer te oerlizzen. Doe en ek foarrich jier op de jiergearkomste, die bliken dat we ús allegear grutte soargen meitsje. Foar ús is de maat fol. As dat ding hjir komt, wolle wy hjir wei ! Wethâlder Marten vd Veen hearde nei ús en dielde ús soargen. Hy sei ta dat as bliken die dat it gefaarlik wie, " dan komt de fergister hjir net !"

Der kaam in nije wethâlder. Hoewol't it oe sa stil bleau, rûnom de fergister, fertrouden we ús net. Wy gienen op petear om ek dizze wethâlder ús soargen en betinkingen mei te jaan. Dat we yn prinsipe net  tsjin in biofergister binne, mar wol tsjin de lokaasje en de omfang.

Wy krigen net it gefoel dat de wethâlder him bot drok makke om ús beswieren. Wy skrokken doe't we hearden dat de claim op de grûn ferlengd wie. Dêr wie gjin inkelde ruchtberheid oan jûn. Ek de ried wist fan neat. Wethâlder Antuma sei ús al ta dat er ús op de hichte hâlde soe as der wer wat beweging wêze soe mei de biofergister. En ja, wy koenen ek wol mei in bus nei Goutum. Om te sjen dat it allegear wol wat meifalt !

En dan moatte we dus yn de krante lêze dat de firma in poepke europeeske subsydzje krige hat om in skoftsje gas te meitsjen. Fragen oan it kolleezje docht de wethâlder ôf mei it lizzen fan de ferantwurdlikheid by oaren. De provinsje. Of it ryk. En nee, hy giet net oer de subsydzje en hy wit ek net hoefolle oft dat is! Hy giet ek net oer de fergunning. Dus.

Wy lêze ek yn de krante dat it doarp der wol by belutsen wurde moat. Dus wy moatte -alwer- mar yn de bus nei Goutum. Seit diz kear de PVDA.

Wy fiele ús  swier besodemitere. Troch de wethâlder.  Wy binne nettsjinsteande  syn tasizzing, net op de hichte hâlden. Hoe kin dit ? It wie it kolleezje al yn jannewaris 2015 bekend, dat de besteande fergunning net past. Wy ha nergens wat lêzen of heard of sizze kind oer de oanfraach foar in nije fergunning. Der is by ús witten gjin Mer rapportage west. Der is by ús witten gjin adfys fan de brânwacht of Fumo. Is der in wiziging fan it bestemmingsplan nedich ? En wurdt der dan ek sjoen nei ús belangen? Wurdt der rekken hâlden mei ús sûnens? Mei de leefbaarheid fan it doarp? Of moatte we earst in seldsume foarkestekker útfine en  útsette yn it gebiet?

Wy fiele ús net serieus nommen as doarp. Mei in achteleas hângebaar wurde ús soargen en noeden  ûnder it kleed fage. En wurdt alle ferantwurdlikens oer it skouder smiten. 

Want sjoch, even googelje en dan witst dat der it idioate bedrach fan krapoan 62 miljoen euro europeesk jild jûn wurdt om it gas dat opwekt wurdt yn dizze mega biofergister, 12 jier betelber te hâlden.  Euh, wat is dat per jier ? En wa doart te freegjen wat der nei dy 12 jier bard? As de subsydzje op is? En der dus absoluut net mear betelber gas levere wurde kin?  Wy binne beslist  net tsjin griene enerzy. Set der om ús mar in fjild sinnepanelen del. Dat kin dêr gjin kwea. Mar in mega biofergister? Nee , kom no !

Beste minsken, om de soargen fan it doarp wei te nimmen, noeget wethâlder  Klaas Antuma it bestjoer fan PBK én de Hako út foar in oerlis mei de ûndernimmer en syn meistanners. Wy binne as bestjoer fan betinken dat dit in saak is dy't net alinne ús leden, mar it hiele doarp oangiet. Net alinne de Hako, mar álle bedriuwen.  Wy as bestjoer fan PBK passe derfoar om dejinge te wêzen dy't oan it doarp útlizze mei, wêrom we hjir dus wól dy mega fergister krije. Dat mei om ús de wethâlder self dwaan!

 As de wyn út de ferkearde hoeke waait,... dan stjonke jo der samar yn!

út namme fan PBK, 

 Lys


